
BUSTINTZA'tar ERROSE 
1899-1953. Ilberria beti yaku mingotz; euskal-idazleena, geiago. Joan dan da-

gonillaren 20'an, arrats-illunabarrean, sastada bizia ezar euskun biotz-barnean, an-
dere euskal-idazle onen il-barriak. Ba genkian makal-samar ebillala, baña ez Jain-
koak ain arin eroango euskunik. «Kirikiño» zanaren illoba genduan, idazle biotz-
samur ta eztia, mitxeleta egon-ezin antzera, mendi, basetti ta arkaitz-zulo zear 
ipuin tximel billa, iñoiz nekatu etzana. Idatzi eban guztia baturik, liburu irakur-
garria osotu daikegu. 

640. ABESTI ZARRA 

Eskumendi'ko artzañak 

maite nindula iñustan. 

Aren berba leun-gozoa 

aizeak eroan eustan. 



GURE MENDEA: BIZKAIKOAK 757 

Artzain maitea il zala 

aste bi igaro dira, 

Gure amesen lora guriak 

guztiak igartu dira. 

Lañoak berantza datoz... 

izarrak ostendu dira. 

Iretargian mosu zabalak 

argirik eztau ein gura. 

Itxasuan ur gazia 

beaztunean mingotza... 

Nire bioztxu gaxo-gaxoan 

arantzearen arantza. 

Tamalez naz, tamalez, 

ez daukat alaitasunik. 

Ene maitean eriotzea 

gomutan daukat bizirik. 

Gabean nago negarrez; 

egunez, barriz, tamalez: 

Aldi guztia igarotzen dot 

atsekabe ta samiñez. 

Len pozik etorten nintzan 

irak ebaten mendira. 

Orain, ostera, negarrez nago 

ardi zuriai begira. 

Eskumendi'ko artzañak 

maite nindula iñustan. 

Aren berba leun-gozoa 

aizeak eroan eustan. 

641. JOSU' ren BIOTZARI 

Josu'ren Biotz gozo-gozua, 

maite zaitunen zoruna, 

ortxe barruan sartu egizu 

ene biotz ain ituna. 

Ludi negartsu zirtzil ontan 

arantza artian loreak: 

zure Biotzan gozatzen dira 

miñez dagozan goguak. 

Larrosa eder zuri-gorria, 

biotz odolaz sortua; 

gau illuneko neke-aruan 

miñaren miñaz lortua. 

Eguzki-izpi argi-ederrak, 

laño illunak uxatu; 

oben dolorren orban ezaña 

maitetasunak garbitu. 

Ludiko sakon illun ontatik 

aingeru-egoz ba-nua: 

Maitasunaren indar altsuak 

zeure ondora narua. 

Zitori zuri txukun-txukuna 

zure onduan ezerez; 

ene bioztxu txiki apala 

Zu goratzeko gauza ez. 

Kedats lurrunen usain gozuak 

gogua dauste alaitu... 

Josu onaren Biotz gozua 

biotzez gurot goratu. 

642. SIASKA-ABESTIA 

Udabarriko goiz ederretan 

larrosonduak loratzen, 

ama-biotza maitetasuna 

abots gozuaz abesten. 

Egun argia igazi da-ta, 

gau lañotsua ba-dator... 

Zoragarrizko lotxo gozua, 

geure umiarengana ator. 

Ene kuttuna, lotxo egizu 

ames gozoen altzuan; 

zure sointxua siaskan dago, 

gogua barriz zeruan. 

Zugatzetako orri guriak 

ipar-aiziak igitu: 

gure txikian siaskatxua 

aingeruak kulunkatu. 

Odei-landako zelaitxuetan 

gotzon-taldia jolasten, 

umetxuaren omenez dabiltz 

danak batera dantzatzen. 

Andoni Deunan basoetako 

umetxu zoragarriak, 

ene laztanai ekarri dautsoz 

jostaillu miragarriak. 

Andrakilla ta pitxi politak, 

tanbolin eta txistua, 

eta ganera burdi eder bat 

loraz apaindutakua. 

Larrosa eder zuri-gorriak, 

krabelin lirain txukuna, 

eta zitori-txorta ederra, 

biotz garbien kutuna. 

Loratxuakaz atsegindu ta 

izar artian jolastu, 

beko arantzen samintasunak 

emen ez dira txastatu. 

Udabarriko goiz ederretan 

larrosonduak loratzen, 

ama biotza maitetasuna 

abots gozuaz abesten. 


